
Туган телем – татар теле

Мин мәктәпкә җыенам

(4 нче дәрес)



Иң шатлыклы көнем

Кайтып киләм мәктәптән,
Бертуктаусыз йөгереп.
Карап тора гөлләрем,

Тәрәзәдән үрелеп.

Барысы да ал, кызыл
Чәчәкләргә төренгән.
Нәрсәгәдер алар да

Куанышкан, сөенгән.

Яфракларын чәбәкләп
Елмаялар, көләләр.

Минем “бишле” алганны
Әллә инде беләләр?

(Хәкимҗан Халиков)



Елмаеп алыйк әле!

Әлифба

Бер малай атасына:

- Әти, син үзең күзлек киеп китап укыйсың бит. Миңа да бер күзлек 
алып бирсәнә. Мин дә китап укыр идем, - диде.

Атасы:

- Ярар, улым. Мин сиңа күзлек алырмын. Ләкин ул балалар күзлеге генә 
булыр, - дип, улына бер әлифба китабы алып бирде.

(Габдулла Тукай)

Нинди китап – балалар күзлеге?



Мәкальләр

 Тормышка юл мәктәптән башлана.

 Мәктәп – белем йорты.

 Бала чакта алган белем, ташка язган сүз белән бер.

 Беләге юан берне егар, белеме юан меңне егар.



Табышмаклар

 Акчасыз керәсең,

Хәзинә алып чыгасың. (Мәктәп)

 Сумка тотып керәсең,

Белем төяп чыгасың. (Мәктәп)

 Кечкенә генә сандыкка

Бөтен дөнья сыйган. (Китап)



Дәрес тәмам, дуслар!
Сау булыгыз!


